
			གཉིས་པ་དག་པའི་ཡོན་ཏན་ལ་འདིར་དག་པས། ཚེ་འདིར་ནད་ཉུང། རྟེན་མཛེས། ཕྱག་སྐྱབས་ཀྱི་ཡུལ་དུ་འགྱུར་བ་ལ་སོགས་དང་ལྡན་ཅིང་ཕྱི་མར་དལ་འབྱོར་ཕུན་སུམ་འཚོགས་པར་བརྒྱུད་དེ་མཐར་འགྱུར་བ་མེད་པའི་སྐུ་ཐོབ་ལ། ངག་དག་པས་འདིར་ངག་གཞན་ལ་བཀའ་བཙན་པ་དང། སྔགས་འཛབ་སྙིང་པོའི་ནུས་པ་ཆེ་བ་དང༌། ཀུན་གྱིས་བསྔགས་པ་བརྗོད་པ་ལ་སོགས་དང་ལྡན་ཞིང་ཕྱི་མར་ངག་ཞི་ལ་སོགས་ཀྱི་ཡོན་ཏན་དང་ལྡན་ཏེ་མཐར་རང་བཞིན་མེད་པའི་གསུང་ཐོབ་ལ། ཡིད་དག་པས་འདིར་བསམ་པ་འགྲུབ་ཅིང་གཞུང་དོན་རྟོགས་པ་ལ་སོགས་དང་ལྡན་ཞིང་ཕྱི་མར་བློ་གསལ་བ་ལ་སོགས་པ་དང་ལྡན་ཏེ་མཐར་འཁྲུལ་པ་མེད་པའི་ཐུགས་ཐོབ་པར་འགྱུར་ཏེ། ལས་རྒྱུད་ལས། ལུས་ངག་ཡིད་གསུམ་དག་སྤྱད་ན། སྐྱེ་བ་གཅིག་གིས་མངོན་སངས་རྒྱས། ཞེས་གསུངས་སོ།

			 

			གཉིས་པ་བཤད་པར་བྱ་བ་བོན་གྱི་རང་བཞིན་ལ། བརྗོད་བྱ་དོན་གྱི་བོན་ཉིད། ཤེས་བྱ་གཤིས་ཀྱི་གནས་ལུགས་བྱང་ཆུབ་ཀྱི་སེམས་བདེ་བ་ཆེན་པོ་ཡིན་ཏེ། ལུང་དྲུག་ལས། སེམས་ལས་མ་གཏོགས་གང་ཡང་མེད། ཐམས་ཅད་སེམས་ཀྱི་ཆོ་འཕྲུལ་ཡིན། ཞེས་དང༌། བོན་ཉིད་སྟོང་པ་བརྡའ་འཇལ་བའི་མཚན་ཉིད། ཅེས་གསུངས་སོ། དེས་ན་བརྗོད་བྱ་དོན་གྱི་གནས་ལུགས་རྟོགས་པར་བྱེད་པ་ལ་རྗོད་བྱེད་ཚིག་གི་གནས་ལུགས་ལ་བརྟེན་དགོས་པ་སྟེ། ལུང་དྲུག་ལས། ཐ་སྙད་ཚིག་གིས་དེ་དོན་སྟོན། འཛུབ་འཁྲིད་ཟླ་བ་ལྟ་བུའོ། ཞེས་གསུངས་པས། རྗོད་བྱེད་ཀྱི་ཚིག་ཐམས་ཅད་མདོར་བསྡུས་ན་བཀའ་དང་བརྟེན་པ་གཉིས་སུ་འདུས་ཏེ། མདོ་ལས། སྟོན་པའི་བཀའ་ལ་སློབ་དཔོན་བཀའ་ཡིས་བརྟེན། ཞེས་གསུངས་པས་བོན་ཐམས་ཅད་བཀའ་དང་བརྟེན་པ་གཉིས་སུ་འདུས་པས་དེ་ལ་གསུམ་སྟེ། བཀའ་དང་བརྟེན་པའི་ས་མཚམས་དང༌། དེའི་རང་བཞིན་དང་དེ་ལྟར་བསྟན་པའི་དགོས་པའོ། དང་པོ་ནི་སངས་རྒྱས་སྐུ་ཡིས་འདུལ་བའི་དུས་སུ་གསུངས་པ་གང་ཟག་གི་ཚིག་གིས་བཅོས་སླད་མ་ཞུགས་པ་དེ་བཀའ་ཡིན་ཏེ་བྱིན་གྱིས་བརླབས་པ་དང༌། རྗེས་སུ་གནང་བའི་བཀའ་བྱུང་བའི་དུས་ཡིན་ཏེ། བཀའ་ཡི་མཚན་ཉིད་བཅོས་བསླད་མེད། ཅེས་རྣམ་འབྱེད་ལས་གསུངས་སོ། བཀའ་བརྟེན་ནི་སངས་རྒྱས་གསུང་གི་བསྟན་པ་ལ་གསུངས་པ་དང་སངས་རྒྱས་ཀྱི་བཀའ་ལ་བརྟེན་ནས་འཕགས་སྐྱེས་རྣམས་ཀྱིས་རང་གཞན་གྱི་དོན་དུ་མཛད་པ་དག་ཡིན་ཏེ་བཀའ་བརྟེན་འབྱུང་བའི་དུས་ཚོད་ཡིན་༼པའི་ཕྱིར༽ཏེ། བཀའ་དང་བཀའ་ལ་བརྟེན་ཞེས་གསུངས་སོ། གཉིས་པ་དེའི་རང་བཞིན་ལ་བཀའ་ཡི་རང་བཞིན་དང༌། བཀའ་བརྟེན་གྱི་རང་བཞིན། དེ་ལ་བྱེ་བྲག་ཏུ་ངོས་བཟུང་པའོ། དང་པོ་ལ་ངོ་བོ་ནི་ཐམས་ཅད་མཁྱེན་པའི་བདག་རྐྱེན་ལས་གསུངས་པ་ཡིན་ལ། ངེས་ཚིག་ནི་སངས་རྒྱས་ཀྱིས་གསུངས་པ་དེ་འོག་མ་ལ་བཙན་པས་ན་བཀའོ།

			 

			གཉིས་པ་རབ་ཏུ་དབྱེ་བ་ལ་ལྔ་སྟེ། བདག་རྐྱེན་གྱི་སྒོ་ནས་དབྱེ་བ་དང༌། བཞག་པ་སྣོད་ཀྱི་དང༌། སྤང་བྱ་མི་མཐུན་ཕྱོགས་དང༌། རྟོགས་པ་ལྟ་བ་དང༌། གསུངས་པ་བཀའ་ཡི་ངོ་བོའི་སྒོ་ནས་དབྱེ་བའོ། དང་པོ་ཉིད་ཀྱིས་གསུངས་པའི་བཀའ་ནི་སངས་རྒྱས་ཀྱི་སྒྲ་འབྱུང་བའི་གནས་བརྒྱད་ལ་བརྟེན་ནས་ལྷང་ལྷང་གསུང་བའི་སྣང་བ་འཁོར་ལ་བྱུང་པ་སྟེ་གཤེན་རབ་ཀྱིས་བཀའ་སྩལ་པ་ཞེས་སོགས་གསུངས་པས་དང༌། གཉིས་པ་བྱིན་གྱིས་བརླབས་པའི་བཀའ་ནི། སྟོན་པའི་ཐུགས་རྗེས་རང་བཞིན་ཏིང་ངེ་འཛིན་ཚིག་བྱིན་གྱིས་བརླབས་ནས་གསུངས་པ་དང་དེ་ཡིས་འགྲོ་བ་གཞན་གྱི་ཁ་ལ་སོགས་བྱིན་གྱིས་བརླབས་པ་དག་ཡིན་ཏེ། ཐུགས་རྗེའི་བྱིན་གྱིས་བརླབས་ཤེས་གབ་པ་དང༌། རྡོ་ཤིང་རང་འགྱུར་གྱི་བོན་ཞེས་སོགས་འབུམ་ལས་གསུངས་སོ། གཉིས་པ་རྗེས་སུ་གནང་བའི་བཀའ་ནི། སྟོན་པས་འཁོར་ལ་སྒྲོག་ཤིག སྒྲུབས་ཤིག  སྤེལ་ཞིག་ཅེས་ལུང་བསྟན་པ་དག་ཡིན་ཏེ་ཁྱོད་རྒྱལ་པོའི་ཡུལ་དུ་བཞུད་ལ་ལྟ་བ་ནི་ཡས་ཕུབ་ཅིག ཅེས་སོགས་མདོ་ལས་སོ། གཉིས་པ་བཀའ་བཅད་ཀྱི་སྡེ་དང༌། གཉིས་ཀ་མ་ཡིན་པ་དང༌། སླ་འགྱུར་གྱི་སྡེ་དང་གསུམ། དབང་པོ་རབ་འབྲིང་ཐ་མ་གསུམ་ལ་དགོངས་ནས་གསུངས་པ་སྟེ། སྡེ་གསུམ་སྣོད་གསུམ་དུ་བླུག་ཅེས་མདོ་ལས་སོ། གསུམ་པ་ལ་དཔོན་གསས་མན་ངག་ལུང་གི་བོན་དང༌། ཆབ་ནག་སྲིད་པ་རྒྱུད་ཀྱི་བོན་དང༌། ཆབ་དཀར་དྲག་པོ་སྔགས་དང༌། འཕན་ཡུལ་རྒྱས་པ་འབུམ་དང༌། གཙང་མ་མཐོ་ཐོག་སྤྱི་རྒྱུག་མཛོད་ཀྱི་བོན་དང་ལྔ་ཡིན་ཏེ། སེམས་ཅན་གྱི་རྒྱུ་ཉོན་མོངས་པ་དུག་ལྔས་བྱས་པ་ལ་སྟོན་པའི་ཐུགས་རྗེ་ཡེ་ཤེས་ཆེན་པོ་ལྔ་བསྐྱེད་ནས་འཇོམས་པས་ན་ལྔ་ཁོ་ནར་གྲངས་ངེས་སོ། བཞི་པ་ནི་ཐེག་པ་དགུ་ཡིན་ཏེ་དེ་ཡང་གང་ཟག་གི་བློ་རབ་འབྲིང་ཐ་མ་དགུ་ལ་དགོངས་ནས་གསུངས་པ་སྟེ། ཐ་མའི་ཐ་མ་ལ་ཕྱྭ་གཤེན། ཐ་མའི་འབྲིང་པོ་ལ་སྣང་གཤེན་ལ་སོགས་རིམ་གྱིས་སྦྱར་བ་སྟེ། བོན་ཅན་མཚན་མར་སྣང་བ་ཐམས་ཅད་ཐེག་པ་དགུ་རུ་འདུས། ཞེས་ཐཻག་པའི་མདོ་ལས་སོ། ལྔ་པ་ནི་བོན་ཐམས་ཅད་རྒྱུད་ལུང་མན་ངག་གསུམ་དུ་འདུས་པ་དེ་ལ་བཞི་སྟེ། ངོ་བོ་དང༌། བྱེད་ལས་དང༌། དབྱེ་བ་དང༌། བྱེ་བྲག་ཏུ་ངོས་བཟུང་པའོ། ཁོག་དབུབ་ཞུ་ལན་འབྲེལ་དང་འཁྲུགས་པ་ནི་རྒྱུད་ལ། གཏན་ཚིགས་སུ་ཆེ་ཞིང་དཔང་ཐུབ་པ་ནི་ལུང་ལ། ངེས་དོན་སྟོན་པ་ལ་རྩོལ་སྒྲུབ་ཆུང་བ་ནི་མན་ངག་གོ གཉིས་པ་ལ་ཁོག་ཁྲོལ་ཅིང་བྱང་འདྲེན་བར་བྱེད་པ་ནི་རྒྱུད་ལ། ངེས་པར་ལ་གཅོད་པ་ནི་ལུང་ལ། ངེས་དོན་གསལ་བར་ཐིག་བཏབ་ནས་ཉམས་མྱོང་ཡིད་ཆེས་པར་བྱེད་པ་ནི་མན་ངག་གི་ལས་སོ། གསུམ་པ་ལ་གསུམ་ལས། དང་པོ་རྒྱུད་ལ་ཕྱི་གཏན་ཚིགས་མཚན་ཉིད་ཀྱི་རྒྱུད་དང། ནང་ཨ་དཀར་བསྙེན་བསྒྲུབ་ཀྱི་རྒྱུད་དང། གསང་བ་ཡང་རྩེ་དགོངས་པའི་རྒྱུད་དོ། གཉིས་པ་ལུང་ལ། སྟོན་པས་གསུངས་པ་གཏན་ཚིགས་སུ་ཆེ་བའི་ལུང་དང༌། སྡོང་བྱེད་ལྷ་སྨན་གྱིས་གསུངས་པ་དངོས་གྲུབ་ཉམས་སོད་ཀྱི་ལུང་དང༌། རྟོགས་ཚད་ཐ་དད་ཐེག་སྒོ་བྱེ་བྲག་གི་ལུང་ངོ༌། གསུམ་པ་མན་ངག་ལ། མང་འབྲེལ་ཉུང་འདུས་དམར་ལ་འདྲིལ་ཅེས་བྱ་སྟེ། མང་ལ་འབྲེལ་བ་དོན་རྒྱུད་རྒྱས་པའི་སྐོར་དང༌། ཉུང་ལ་འདུས་པ་བསྡུས་པ་ངོ་སྤྲོད་ཀྱི་སྐོར་དང༌། དམར་ལ་འདྲིལ་བ་ལུང་དོན་འབྲིང་པོ་སོར་བཞག་གི་སྐོར་རོ།

			བཞི་པ་ཡང་དག་པའི་དོན་ནི། འདི་ཡི་དོན་ཉམས་སུ་བླང་ལུགས་གཅིག་༼ཤིག༽སྟོན་པ་སྟེ། དེ་ཡང་བསྐྱེད་དང་རྫོགས་དང་རྫོགས་པ་ཆེན་པོ་གསུམ་གྱིས་སྟོན་ཏེ། དང་པོ་ལ་ཕྱི་སྣོད་ལྷ་ཡི་གཞལ་ཡས་ནང་བཅུད་ལྷ་དང་ལྷ་མོར་གསལ་བ་དང༌། ནང་ཕུང་པོ་ཁམས་དང་སྐྱེ་མཆེད་ལྷ་སྐུ་ཡེ་ཤེས་སུ་གསལ་བ་དང༌། གསང་བ་འགྱུ་བྱེད་ཀྱི་རྟོག་ཚོགས་སྐུ་དང་ཡེ་ཤེས་སུ་གསལ་བར་བསྒོམ་པ་སྟེ། དེ་ཡང་ཡེ་ནས་གནས་པའམ་གསར་དུ་སྒོམ་པ་ཞིག་ཡིན་སྙམ་ན། ཡེ་ནས་གནས་པའི་དོན་དེ་བློས་གསར་དུ་གསལ་འདེབས་པ་ཡིན་ཏེ༌། གཞུང་རྒྱས་པ་ལས། ཁྱེད་ནི་ཡེ་ནས་སྩལ་མེད་ལྷུན་གྱིས་གྲུབ་པ་སྟེ། ཐོག་དང་ཐ་མ་མེད་པར་འགྱུར་མེད་དབྱིངས་ན་གནས། ཤེས་དང༌། རྩ་རྒྱུད་ལས་ལོག་འཁྲུལ་རྟོག་པ་སྣ་ཚོགས་ཅིར་སྣང་ཡང༌། ཟབ་མོའི་དགོངས་པས་ལྷ་དང་ལྷ་མོར་བསྒྱུར། ཞེས་གསུངས་སོ། གཉིས་པ་ལ་ཐབས་ཀྱི་ལམ་དང་གྲོལ་བའི་ལམ་དང་ཟུང་འཇུག་གི་ལམ་མོ། དང་པོ་ནི་རང་ལུས་ཐབས་ལ་བརྟེན་ནས་རྩ་གསུམ་འཁོར་ལོ་དྲུག་ལ་དབབ་སྐྱིལ་གྱི་བདེ་བ་སྒོམ་པ་དང༌། ཤེས་རབ་ལ་བརྟེན་ནས་བཅུད་ཀྱི་བདེ་བ་དྲང་སྟེ་སྒོམ་པའོ། གཉིས་པ་ནི་སེམས་ཉིད་རྣམ་པར་མི་རྟོག་པའི་དོན་དུ་རྟོག་མེད་ཡེ་ཤེས་སུ་ངོ་སྤྲོད་དེ་ཉམས་སུ་བླང་པའོ། གསུམ་པ་ནི་དེ་གཉིས་དབྱེར་མེད་ཟུང་འཇུག་བདེ་ཆེན་རང་གྲོལ་དུ་ཉམས་སུ་བླང་པའོ། གསུམ་པ་རྫོགས་ཆེན་ལས་གནས་ལུགས་སྙིང་པོའི་དོན་དུ་ངོ་སྤྲོད་མཐའ་བྲལ་སྙིང་པོའི་དོན་དུ་རྟོགས་པར་བྱ་སྟེ། དེ་ཡང་ལྟ་བ་གཟའ་གཏད་མཐའ་བྲལ། སྒོམ་པ་དམིགས་མེད་བློ་འདས། སྤྱོད་པ་བྱར་མེད་ལྷུག་པ། དམ་ཚིག་ཡེ་སྲུང་ཆེན་པོ། འཕྲིན་ལས་རྩལ་མེད་ལྷུན་གྲུབ། འབྲས་བུ་སྐུ་གསུམ་ལྷུན་གྲུབ། མངོན་འགྱུར་རང་ལ་རྟོགས་པ་གཉེན་པོ་མངོན་དུ་གྱུར་པར་བྱའོ།

			 

			ལྔ་པ་ཚིག་དོན་ལ་གསུམ་སྟེ། ཀླད་ཀྱི་དོན་དང༌། གཞུང་གི་དོན་དང༌། གྲུབ་རྟགས་བསྡུས་ཚུལ་གྱིས་མདོ་བསྡུ་བའོ། ཐོག་མར་ཕྱག་བཙལ་བ་སྟོན་ཏེ། དེ་ལ་བསྡུས་དོན། དགོས་དོན། ཚིག་དོན་གསུམ་ལས། དང་པོ་ལ་ཕྱག་གི་ཡུལ་དང་ཡུལ་དེ་ཡོན་ཏན་དུ་དང་ལྡན་པ་དང༌། འཚལ་བྱེད་ཕྱག་གི་རང་བཞིན་ནོ། དང་པོ་ནི་ཕྱི་རོལ་པ་ལྟར་འཇིག་རྟེན་པ་དག་སྐྱབས་ཡུལ་མ་ཡིན་ལ། དེས་ན་ལྷ་བོན་གཤེན་དང་གསུམ་ཡིན་ཏེ། དེ་ཡང་ལྷ་བདེར་གཤེགས་ལམ་གྱི་འབྲས་བུ་ཡིན་པས་ཐུགས་རྗེ་ཆེ་བ་དང༌། བོན་ཉམས་སུ་ལེན་པའི་རྟེན་ཡིན་པས་ལམ་གྱི་ངོ་བོ་ཡིན་པ་དང༌། གཤེན་ལམ་སྟོན་པའི་གྲོགས་ཡིན་པས་ན་དྲིན་ཆེ་བས་ན་ཕྱག་འཚལ་བ་ཡིན་ནོ། གཉིས་པ་ནི་ཡུལ་དེ་དག་ཡོན་ཏན་གྱི་ཕུང་པོར་གནས་པས་སྐྱེ་བོས་བརྗོད་པར་མི་ནུས་མོད་ཀྱི་འོན་ཀྱང་ཕྱོགས་ཙམ་བསྡུས་ན། ཐུགས་རྗེ་ཆེ་བ། ཐབས་མཁས་པ། མཁྱེན་པ་གསུམ་དུ་འདུས་ཏེ། སྟོན་པ་ཐུགས་རྗེ་ཆེ་ལ་ཐབས་མཁས་པ་ཐམས་ཅད་མཁྱེན་པའི་ཡེ་ཤེས་དང་ལྡན་པ་དེས། ཞེས་གབ་པ་ལས་གསུངས་སོ། གསུམ་པ་ལ་ངོ་བོ་ངེས་ཚིག་དང༌། རབ་ཏུ་དབྱེ་བ་དང༌། ཁྱད་པར་གྱི་དོན་ནོ། དང་པོ་ནི་སྒོ་གསུམ་དག་པས་ཁྱད་པར་དུ་བྱས་པའི་དགེ་བ་ཡིན་ལ། ངེས་ཚིག་ནི་བག་ཆགས་དང་སྒྲིབ་པ་ཕྱག་པ་སྟེ་ཕྱག་དངཕྱག་ལ་དབྱེར་མེད་ཁྱད། ཅེས་རིག་པ་འབྲུ་ཏིག་ལས་གསུངས་སོ། གཉིས་པ་ལ་ཁུ་བྱུག་ལྟར་ལུས་ངག་ཡིད་གསུམ་མམ་གབ་འགྲེལ་ལྟར་ལོངས་སྤྱོད་རྒྱན་གྱི་དང༌། མོས་པ་ཏིང་འཛིན་གྱི་དང༌། འདྲེས་པ་ནན་ཏན་གྱི་དང༌། སྐྱེ་འགག་མེད་པ་ཡེ་ཤེས་ཀྱི་ཕྱག་གོ གསུམ་པ་ནི། གང་གིས་བཙལ་ན་ཀུ་བྱི་མང་སྐེ་ལ་སོགས་འོག་མ་རྣམས་ཀྱིས་འཚལ་ལ། གང་ལ་ན་ཀུན་བཟང་ལ་སོགས་ཡུལ་གོང་མ་རྣམས་ལ་དང༌། ཇི་ལྟར་ན་འདྲེས་པ་ཆེན་པོ་གྱུར་པའམ་བག་ཆགས་དང་སྒྲིབ་པ་འཕྱག་པར་འཚལ་ལོ།

			 

			གཉིས་པ་དགོས་པ་ནི། གསུམ་སྟེ། སྤྱིར་བཙལ་བ་དང༌། བྱེ་བྲག་ཏུ་དང༌། དབུ་འདི་ཉིད་དུ་བཙལ་བའི་དགོས་པའོ། དང་པོ་ནི། ཚོགས་གཉིས་རྫོགས་པས་སྒྲིབ་གཉིས་བྱང་པར་གྱུར་བ་དང༌། གོང་མའི་སྐྱབས་འོག་ཏུ་ཆུད་པས་ཕྱི་ནང་གི་བར་ཆོད་ཞི་བ་དང༌། མཐར་ཐུག་གཡུང་དྲུང་གི་སྙིང་པོ་ལ་གཅིག་པའི་དགོས་པ་ཡོད་དོ། གཉིས་པ་ནི། སྒོ་གསུམ་གྱི་སྒྲིབ་པ་བྱང་ནས་སྐུ་གསུང་ཐུགས་ཀྱི་དངོས་གྲུབ་ཐོབ་པ་དང༌། ལོངས་སྤྱོད་ཀྱིས་བོན་གཉན་ལ་གང་ཟག་བརྗིད་པ་ཚོགས་རྫོགས་པ་དང༌། མོས་པས་བག་ཆགས་སྒྲིབ་པ་བྱང་ནས་དེའི་དོན་ཐོབ་པ་དང༌། འདྲེས་པས་བོན་དང་སེམས་སུ་འདྲེས་པ་དང་འཁོར་དང་སྟོན་པ་དབྱེ་ཡིས་མི་ཕྱེད་པ་དང༌། སྐྱེ་འགག་མེད་པས་ཟབ་མོ་གནས་ལུགས་ཀྱི་དོན་རྟོགས་ནས་སྐྱེ་མེད་ཀྱི་བཙན་ས་ཟིན་པའི་དགོས་པ་ཡོད་དོ། གསུམ་པ་ནི་བར་ཆོད་ཀྱིས་མི་ཚུགས་པས་ཉན་བཤད་བརྩམ་པའི་དགེ་བ་མཐར་ཕྱིན་པ་དང༌། ཡ་རབས་གོང་མ་དང་ཚུལ་མཐུན་པ་དང༌། དཀྱུས་དབུ་ཞབས་རྒྱན་དང་ལྡན་པ་དང༌། གཡུང་དྲུང་གི་སྙིང་པོ་ལ་གཅིག་པའི་དགོས་པ་ཡོད་དོ། གསུམ་པ་ཚིག་ལ། སད་དོ་སྤུངས་སོ་ཧྲུན་ནོ། ཞེས་པ་སད་དོ་ཞེས་པ་ལྷ་སྟེ། འཇིག་རྟེན་ལས་འདས་པ་ཡེ་ཤེས་ཀྱི་ལྷ་རྒྱུད་ཞི་གནས་ཀྱིས་བརླན་པ་ཐུགས་ཉིད་ཉེས་པའི་སྐྱོན་དང་བྲལ་བ་ཡོན་ཏན་གྱི་ཕུང་པོར་གནས་པ་དེ་དང༌། སྤུངས་སོ། ཞེས་པས་སྟོན་པ་སྟེ། སྤྱིར་ལམ་གྱི་གཤེན་རབ་ལ། སྒོས་འདི་ཉིད་སྟོན་པར་བྱེད་པའི་དཔོན་གསས་ཏེ་ཡོན་ཏན་གྱི་ཕུང་པོར་གནས་པ་བདེ་ལེགས་འབྱུང་བའི་བདག་ཉིད་དེ་ཡིན་ལ། བོན་འདིར་མ་བྱོན་ཀྱང་ཤུགས་ཀྱིས་ཚང་ལ། དུན་གུ་ཧྲུན་ནི། ཕྱག་འཚལ་བ་སྟེ་བརྡའ་སྤྲོད་ཅིང་བག་ཆགས་དང་སྒྲིབ་པ་ཕྱག་པའོ། ཉེ་ལོ། ཞེས་པ་འདིས་མཚན་སྟོན་པས་དེ་ལ་གསུམ་སྟེ༌། བསྡུས་དོན། དགོས་དོན། ཚིག་གི་དོན་ནོ། དང་པོ་ལ་མཚན་གྱི་གདགས་གཞི། གདགས་ལུགས། མཚན་དོན་གྱི་འབྲེལ་བ་བསམ་པའོ། དང་པོ་ནི། ཏིང་འཛིན་གྱིས་བོན་བསྟན། ཞེས་པ་ཕྱི་ནང་གི་བར་ཆོད་བཟློག་པར་བྱེད་པ་ནི་ཏིང་འཛིན་གྱིས་བསྟན་པ་དེ་དོན་ཡིན་ལ་དེས་མཚོན་ནས་དེ་སྟོན་པར་བྱེད་པའི་པོ་ཏི་གླེགས་བམ་ལ་ཡང་བཏགས་པས་དེས་དོན་འབྲེལ་པ་གདགས་གཞིའོ།

			དམ་བཅའ་བ་ལ་གཤེན་མཆེད་རྣམས་དམ་ཚིག་ལུ་གུ་རྒྱུད་ཀྱི་ཕྱག་རྒྱ་བཅའ་དལ་གསུམ་གྱི་ལྷ་ཚོགས་གསལ་གདབ་སྙིང་པོ་ཅི་རིགས་པ་བགྲང་ཞིང་འོད་ཟེར་གྱི་འཕྲོ་འདུ་བྱས་ལ་འདི་སྐད་བརྗོད་དེ།། ཨེ་མ་ཧོ། སྔར་གྱི་དོན་ཉམས་སུ་མྱོང་པ་ལ་ངོ་མཚར་ལ་གཤེན་གྲོགས་སྒྲུབ་པ་པོའི་སྔོན་ཚེ་ནི་སྐྱེ་བ་དུ་མའི་གོང་ནས་ཡི་དམ་དང་དཔོན་གསས་ལྷ་རུ་རྟོགས་པ་དང་སྣང་སྲིད་གཞལ་ཡས་སུ་རྟོགས་པ་དང་མཆེད་༼ལྕམ༽ལྷ་དང་ལྷ་མོ་རུ་དམ་ཚིག་འབྲེལ་ནས་དེ་དག་བདག་གི་ལྷར་བསྒྲུབ་ན། དུས་ནི་ད་ལྟ་དམ་བཅའ་བའི་དུས་ཉིད་དུ་སྔར་ལམ་རྒྱུད་ལ་བརྟེན་པའི་སྒྲིབ་པ་རྣམ་པ་གཉིས་བྱང་ནས་དོན་དམ་པར་སེམས་ཉིད་བོན་སྐུ་ཉག་གཅིག་དང་ཀུན་རྫོབ་དུ་ཡི་དམ་ལ་སོགས་རྣམས་ལྷ་དང་དབྱེར་མེད་དུ་ཞལ་མཐོང་པས་ཁུམས་ཞེས་བྱ། དེ་ལྟར་མཐོང་ཞིང་གྲུབ་པས་སེམས་ཉིད་བོན་སྐུ་བདེ་བ་ཆེན་པོ་ཐིག་ལེ་ཉག་གཅིག་ཏུ་གསལ་ལ། དེའི་ཡོན་ཏན་གྱིས་བདག་དང་ཡི་དམ་ལ་སོགས་པ་གཉིས་སུ་མེད་དེ་ཀུན་ཏུ་བཟང་པོ་ཁྱབ་བདལ་གྱི་ངང་དུ་བདེ་ཞེས་བྱ། དེའི་ཕྱིར་ཡི་དམ་ལ་སོགས་མི་སྤོང་སྟེ་དུས་གསུམ་འདུ་འབྲལ་མེད་པར་བསྒོམ་ལ་བསྒོམས་པའི་ཡོན་ཏན་གྱིས་གཡུང་དྲུང་སྟེ་དེའི་དོན་ལ་འཕོ་འགྱུར་མེད་ལ་གཞན་སྣང་དུ་ཡེ་ཤེས་ཀྱི་འོད་ཟེར་སེམས་ཉིད་སྙིང་པོའི་དོན་ལ་འཕྲོས་པས་འགྲོ་དྲུག་གི་སྟེ་སེམས་ཅན་ཐམས་ཅད་ཀུན་ཏུ་བཟང་པོ་ཕྱོགས་རིས་ཡོངས་དང་བྲལ་བའི་བོན་ཉིད་དུ་གསལ་བར་གྱུར་ཅིག་ཅེས་བྱ། ཞེས་དམ་བཅའ་བ་ནི་དེ་ལྟར་བརྗོད་ལ་གྲངས་དང་ཐུན་དུ་བཅད་ལ་དམ་བཅའ། དམ་ཚིག་ལ་ཉམས་པ་ཡོད་ན་བཤགས་བྱ་བྱས་ལ་བསྐྱར་སྟེ་རིན་ཆེན་བུམ་པས་ནོད། ཕྱི་མ་སྤྱིར་ན་ཀྱང་འོག་ནས་སྟོན་པ་སྙིང་པོ་བཅུད་དུ་དྲིལ་བས་ཡང་སྙིང་ལ་ཀུན་བཟང་ཐུགས་ཀྱི་བརྣག་པ་མངོན་དུ་བྱུང་པས་དབལ་གསས་རྔམ་པའི་ཆོག་ཁྲིགས་མ་ནོར་བར་གཏན་ལ་ཕབ་པའོ།།

			ཕུད་སྦྱང་པ་ལ་སྤྱིར་གཅིག་པའི་དོན་འདིར་སྟོན་པས་འདི་ལྟ་སྟེ་ཞེས་བྱ་ལ། དེ་ཡང་འཕྲིན་ལས་བཞི་དང་སྦྱར་བའི་མེ་ཐབ་ཅིག་བརྩེགས། གཏའ་ཆེན་གྱི་གའུ་ཕྱག་རྒྱས་བཀྲོལ་ལ་བཤམ། གཞན་ཡང་མཆོད་པ་སྣ་ཚོགས་བསགས། བདག་དབལ་གསས་ཀྱི་གནས་གསུམ་དུ་མེ་ལྷ་གསུམ་དུ་བསྐྱེད། དེ་ཡི་ཐུགས་ཀ་ནས་ཡིག་འབྲུའི་འཕྲེང་བ་འཕྲོས་པས་མེ་ཐབ་མེ་ཡི་གཞལ་ཡས་སུ་མེ་ལྷ་བཞི་བཅུ་རྩ་གཉིས་གསལ་བར་བསྐྱེད་ལ། ཕུད་དབལ་གཏོར་གོང་མ་མཆོད་པའི་ལྷ་མོ་དང་འདོད་ཡོན་དུ་དམིགས་ལ་མེ་རུ་དབུལ་ཞིང་འདི་སྐད་བརྗོད་དོ། སྦྱངས་ཞེས་པ་ལ་གང་སྦྱངས་ན་སྤྱི་སྤུངས་ཏེ་ཟད་པ་མེད་པའི་གཏེར་མ་བགོས་སྤྱི་ལ་བཞག་ལ། དེ་ཡང་ལྷ་ཚོགས་ཀྱི་ཐུགས་མི་གཡེལ་བའི་གཏའ་རུ་བཟུང་པས་ན་གཏའ་ཆེན་དང། ཚུལ་ནི་བདུད་རྩིའི་རྒྱ་མཚོར་བྱིན་གྱིས་རླབས་པ་སྟེ་ཕྱག་རྒྱས་བཀྲོལ་བས་ཀློང་བསྐྱེད་དང༌། བདུད་རྩི་དེ་ཉིད་ལས་ཡེ་ཤེས་ཀྱི་འོད་ཟེར་གྱིས་མཆོད་པའི་ལྷ་མོར་སྤྲོས་པ་དང་སྤྲོས་རྒྱུ་དེ་རང་གང་ཞེ་ན་བདུད་རྩི་སྟེ་ཟད་པ་མེད་པའི་གཏེར་ཆེན་དེ་ལ་གང་དུ་ན་གནས་སུ་སྟེ་དུས་བཞི་རྒྱལ་མོའི་ཞལ་དུ་དང༌། དེའི་ཡོན་ཏན་ནི་བསོད་ནམས་ཏེ་གཏེར་དུ་སྦས་པ་ལྟར་དགོས་འདོད་ཐམས་ཅད་འབྱུང་པའི་ཡོན་ཏན་ཡོད་པས་ན་གཞག་ཅེས་བྱའོ། སྲིད་པའི་རྒྱལ་མོ་ནི་བོན་ཉིད་ཀྱི་དབྱིངས་ཏེ་གཞན་སྣང་ཁྲོ་མོར་བྱོན་པའི་ཞལ་ཕྱོགས་བཞིར་གཟིགས་པས་ནམ་ཟླ་དུས་བཞིར་ཤར་ཞིང་དུས་བཞི་ཡུམ་ལ་འདུས་པས་རྫོགས་པའི་ཞལ་ལ། དེ་ཉིད་ནི་དུས་བཞི་སྐྱེ་མེད་ཀྱི་སྟོང་ཆའི་ཧོམ་ཞལ་དུ་ཕུང་པོ་ལྔ་ལྷ་ལྔའི་ངོ་བོར་རང་གྲོལ་དུ་སྒྲོལ་ནས་ཧོམ་ཤིང་སྦམ་ལ། བདག་གི་ཐུགས་ལས་ཨ་སྤྲོས་པས་ཤིང་ཡེ་ཤེས་ཆེན་པོ་ལྔ་ཡི་མེ་རུ་འབར་ཏེ་དུག་ལྔས་དབང་བྱས་པའི་སྒྲིབ་པ་བསྲེགས་ཤིང་སྦྱངས་པས་དུག་ལྔ་གྲོལ་བས་ཡེ་ཤེས་ལྔ་ཡི་མེ་རུ་འབར་སྟེ། ཐབས་མེ་ཐབ་ལྷ་དང་གཞལ་ཡས་སུ་གསལ་བ་དང་ཤེས་རབ་དེ་ཉིད་སྐྱེ་མེད་དུ་སྟོང་པ་གསལ་སྟོང་གཉིས་མེད་ཀྱི་མེ་ཆེན་ལ། གཏའ་ཆེན་ཏེ་སྔར་གྱི་མཆོད་པ་སྤྲིན་དཔུང་ཙམ་དུ་ཕུལ་བས་ལྷ་ཚོགས་རྣམས་ལ་མཆོད་པའི་ལྷ་རྣམས་ཐིམ་པས་གཉིས་སུ་མེད་པས་ན་ལྷ་རུ་ཐིམ་ཞེས་བྱ། དེ་ལྟར་ཐིམ་པའི་ཡོན་ཏན་གྱིས་མེ་འོད་སྟེ་གསལ་སྟོང་དབྱེར་མེད་ཀྱི་བོན་དབྱིངས་ལས་རང་བཞིན་ནི་དེ་ཁོ་ན་བོན་སྐུ་ཡིན་པས་དེ་ལ་ཐིམ་པའི་བྱིན་བརླབས་ཀྱིས་ཐུགས་རྗེ་བཞི་སྤྲིན་གཏིབས་པ་ལྟར་ཤར་ནས་བདག་དང་འགྲོ་བ་འདྲེན་པ་དང༌། དུ་བ་ནི་ཚད་མེད་པ་བཞི་དང་དབྱེར་མེད་པ་ལགས་ཏེ་ལོངས་སྤྱོད་རྫོགས་པའི་སྐུ་ལ་རྗུ་འཕྲུལ་ནི་དེ་དང་གཉིས་སུ་མེད་ལ་དེའི་བྱིན་རླབས་ཀྱིས་ཚད་མེད་བཞི་ཡི་ཆར་ཆེན་ཕབ་ནས་འགྲོ་བ་འདྲེན་པ་དང། མེ་ལྕེ་ནི་ཁམས་གསུམ་གྱི་སྒྲིབ་པ་སེལ་བ་སྟེ་སྤྲུལ་སྐུ་ལ་དེ་དང་གཉིས་སུ་མེད་པའི་བྱིན་རླབས་ཀྱིས་འགྲོ་བའི་རྒྱུད་ཀྱི་ཉོན་མོངས་གྲོལ་བ་དང༌། འདག་མ་ནི་དགོས་འདོད་ཚོགས་པས་འགྲོ་ལ་ཁྱབ་པ་སྟེ་ཐུགས་རྗེའི་སྤྲུལ་པ་ལ་དེ་ཉིད་མེ་ལྷ་བཞི་བཅུ་དང་དབྱེར་མེད་པ་སྟེ་རིག་པ་ནི་ལྷ་བཞིའི་ལྷ་ཚོགས་ལ་ཐིམ་པའི་བྱིན་རླབས་ཀྱིས་འགྲོ་བའི་སྡུག་བསྔལ་སངས་པ་དང༌། ཐལ་བ་ནི་ནམ་མཁས་ཁྱབ་ཚད་དུ་ཁྱབ་པ་སྟེ། ཐུགས་རྗེའི་འོད་ཟེར་ཤར་བ་ལ་དེ་ཉིད་དུས་གསུམ་བདེར་གཤེགས་དང༌། གཉིས་སུ་མེད་ལ་དེ་དུས་གསུམ་གྱི་ལྷ་ལ་ཐིམ་པའི་བྱིན་བརླབས་ཀྱིས་འགྲོ་བའི་ལས་མ་དག་པ་སྦྱོང་བ་དང༌། དེ་རྣམས་ཀྱི་ཡོན་ཏན་གྱིས་འགྲོ་བའི་དུག་ལྔ་ཡེ་ཤེས་སུ་གྲུབ་ནས་འབྱུང་བ་སྟེ་ཡུམ་བོན་ཉིད་ཀྱི་དབྱིངས་སུ་འགྱུར་མེད་སྟེ་བོན་སྐུ་རུ་གྲུབ་ལ། དེ་ཇི་སྲིད་མ་ཐོབ་པ་རྣམས་ཀྱང་ཐུགས་རྗེའི་ནུས་པས་འདོད་ཡོན་ཕྱོགས་རིས་མེད་པར་ཐོབ་པར་གྱུར་ཅིག ཅེས་བྱའོ། ཚངས་སྟང་ནི་རྃ་མེའི་དབྱིངས་ཀྱི་ལྷ་ཚོགས་མཆོད་ལ་འོད་ཀར་སླ་ཞི་ནི་ལ་སོགས་འབྱུང་བཞིའི་སེམས་ཅན་ལ་དུབ་དུབ་སྡུག་བསྔལ་ཞི་བ་དང་སད་དོ་ལྷ་དང་གཉིས་སུ་མེད་དེ་མུ་ཡེ་ཧ་ར་ཐུན་ཨ་ནི་དབྱིངས་ཤེས་དབྱེར་མེད་ཀྱི་ངང་དུ་ཐིམ་པའོ།།

